
Ел ертеңі - білімді жастар

Болашақтың кілті, елдің ертеңі - білімді жастар. Қазіргі уақытта жастардың сапалы білім алуы, дұрыс мамандықты таңдауы және қоғамнан өз орнын табуы мемлекеттің болашағы үшін ең өзекті тақырыпқа айналды.
Жастар табанды еңбек етіп, елімізде болып жатқан оңды үрдістерге белсене қатысуы арқылы ғана жетістікке қол жеткізе алады. 
Сонымен қатар, жастар қоғамға пайдасын тигізіп, алған білімін еліміздің өркендеуіне жұмсайтын болса, онда келешегіміздің кемел болатыны сөзсіз. Жаңа заман тәуелсiз ел мұраты — жастардың бiлiмi мен бiлiктiлiкке талпынып әрекеттенуiн, еңбектенiп өсуiн талап етiп отыр. Кез келген мемлекеттің болашағы – білімді жастар. Көзі ашық, көкірегі ояу білімді ұрпақ өз Отанын дамыту жолында аянбай тер төгеді. Жастар – бұл мемлекеттің негізгі тірегі бола отырып, болашақта ел басқаратын ұрпақ өкілдері. Әрине, еліміздің келешектегі арайлы таңының пердесін тек белсенді жастар ғана аша алады. Барлық уақытта жастар халық арасындағы ең озық бөлігі болып есептелінген. Олар әрқашан қоғамдағы оң өзгерістердің алдыңғы қатарында болды. Негізінен, жастар – мемлекеттің стратегиялық қоры. Олар дамудың жасампаздық қуаты мен ұлттық күшін жинақтап, дамыта алады. 
Білімді ұрпақ – болашаққа бастар жол. Бұл сөздің түпкі мән-мағынасын ашып, кеңінен түсіндірмесек те жас ұрпаққа тікелей қатысты дүние. 
Себебі еліміздің биіктерден көрініп жоғары өрлеуі осы келешек жастардың қолында. Жастар – кез келген мемлекеттің ең белсенді мүшесі. Бүгінгі жастар – егеменді елдің ертеңгі үміті, ата-бабамыз сан жылдар армандаған тәуелсіздігімізді көзінің қарашығындай сақтайтын ұрпақ жалғасы.
Ал, өскелең жас ұрпақты жастайынан оқуға баулып, оларды дұрыс әрі таза жолға бағыт-бағдар беру әрбір үлкен буынның қазіргі міндеті. «Тәрбие – тал бесіктен басталады», – демекші болашақ ұрпақтың нағыз білімді, саналы, сондай-ақ өз еліне деген сүйіспеншілігінің жоғары болуына себепкер ол балалық шағынан алған тәрбиесіне тікелей байланысты.                           
Болашақ – жастардың қолында. Әрбір жас буын университет қабырғасында білім алған шағынан бастап бұл сөзді өздеріне ант етіп қабылдауы керек. Өйткені алдағы күндері мен болашағының жарқын болуын ойлап, өзіне артылған зор үмітті сезінуі тиіс. Өз болашағымен қатар елінің гүлденуі мен көркеюі, үлкен дәрежеге жетіп өрлеуі жайында да саналы түрде өз жауапкершілігіне алып, болашағынан үміт күттірер азамат болып өсуі осы жастарға парыз болмақ.
Болашақ мемлекетіміз бен жас ұрпақтың арасындағы байланыс өте зор. Әрбір халықтың жоғарыға өрлеуі мен дамуы әр халықтың өз жастарына тәуелді екені анық. Егер де бүгінгі жастар өз халқының сана-сезімімен, рухымен, тәрбиесімен өспесе, онда сол елдің кемел келешегі бұлыңғыр болмақ. Өйткені ұлт мұрасы, ұлт қазынасы осы жас ұрпаққа мол мұра болып аманат етіліп сақталуы тиіс.
Ел үмітін ер ақтар, ел болам десең, бесігіңді түзе демекші, бүгінгі жаңа буын жас талап күш-қайраты бойында бар кезде елі, ұлты үшін қызмет жасауға міндетті. Өз Отанын әлемнің ең дамыған елдерінің қатарына қосу - білікті, иманды, саналы ұрпақтың қолында.
Осыған орай «Yessenov University» университетіндегі басты міндет нарықтық жағдайда жұмыс істей алатын бәсекеге қабілетті, жоғары білікті мамандар даярлау болып табылады.
Қорыта айтқанда, білімді ұрпақ - еліміздің болашағы, ертеңі. Ал сол жастардың болашағы өз Отанымыздың ертеңгі тағдырымен тығыз байланысты. Тәуелсіз еліміз қанатын кере жайып, ел мәдениеті өркендеген қазіргі заманда тек білімді жастар ғана ұлтымызды асқақ, елімізді көкке көтереді. Қоғамның негізгі өзегі – жастар. Қазақстанның болашағы жастар еншісінде екенін ескерсек, сол жастардың сапалы білім алып, тәрбиелі, парасатты азамат болып қалыптасуына қоғамның да ықпалы зор екені анық. 
[bookmark: _GoBack]Сондықтан, жастар жұдырықтай жұмылып еліміздің әрбір өркендеуі мен дамуы жолындағы қызметте бірлесе ат салысқанымыз еліміз үшін де, өзіміз үшін де үлкен жетістік болмақ дегім келеді.

